Алты алаштың басы қосылса, төрдегі орын – ұстаздікі.
                                                                                             Мағжан Жұмабаев
Адам -бір әлем, жеке сырға толы ғалам,теңдесіз жаратылыс...
Адамға өмір бір-ақ рет беріледі. Сен бай, не кедей бол. Өлшеулі уақыт. Оны ұстай алмайсың, я қуып жете алмайсың, тіпті сатып ала алмайсың. Осындай құнды уақытымызды қалай өткізіп жатырмыз? Өзімізге өзіміз есеп береміз бе? Жалтырап көзге көрінбесе, уыстап ұстатпаса, ол несімен құнды? Уақытты салыстыруға болама? Осындайда хәкім Абайдың бірінші қара сөзіндегі: «Бұл жасқа келгенше жақсы өткіздік пе,  жаман өткіздік пе?», -деген жолдарымен, бесінші қара сөзіндегі: «Егерде есті кісілердің қатарында болғың келсе, күнінде бір мәртебе, болмаса жұмасында бір, ең болмаса айында бір, өзіңнен өзің есеп ал! Сол алдыңғы есеп алғаннан бергі өмірді қалай өткіздің екен, не білімге, не ахиретке, не дүниеге жарамды, күнінде өзің өкінбестей қылықпен өткізіппісің?», - деген сөздері есімізге тұсері хақ. Шығыстың ұлы ойшылы атанған Әл- Фарабидің: «Әрбір адамның әлемде өз орны бар»,-деген шығармасымен Абайдың: «Сен де - бір кірпіш дүниеге,
Кетігін тап та, бар қалан!»,- деген өлеңі де өзіміздің, яғни адамның, өмірді бос кешіп жүрмегенізді қалағандай ой тастайды. Ендеше, мен осы күнге дейін әлемнен өз орнымды тауып, өз кетігімді толықтыра алдым ба? 
Адам өмірде екі нәрседен қателеспеу керек болса, оның бірі –мамандық. Әлемде қаншама мамандық бар десеңізші? Сол сапырылысқан мамандықтың арасынан менің бақытыма орай ең ұлы мамандық кез болыпты. Ол- ұстаздық. Адамдар мамандықты жүрегінің қалауы бойынша таңдағаны жөн деп ойлаймын. Өйткені, әр адамның болашағы, толықтырар кетігі, сол мамандыққа байланысты. Өз ісін шынайы сүйіп, білек сыбана кіріскенде ғана адам өзін бақытты сезінеді екен. Орыс жазушысы Лев Толстой: «Егер мұғалім өн бойына, өз ісіне, шәкіртіне деген сүйіспеншілікті жинақтаса, ол – нағыз ұстаз.»,-деген екен. Тағы да  халқымыздың ұлы батыры Бауыржан Момышұлы: «Ұстаздық — ұлық емес, ұлы қызмет. Себебі, ұрпақтарды ұстаз тәрбиелейді. Болашақтың басшысын да, данасын да, ғалымын да, еңбекқор егіншісін де, кеншісін де ұстаз өсіреді…”, -деген құнды сөздері өмірлік мақсатымды айқындай түседі.
Алдымыздағы әр бала –адам, ал адам –қайталанбас бір ғажайып әлем десек, сол әлемнің сырларына үңіліп, оның бойындағы ерекше қасиеттерді, «Бала жүрегі-кішкентай күй сандық. Ол сандықтың кілтін тапсаң ғана ашылады. Ұстаздың қолында әр кезде сол кілт жүруі керек.»,-деп М.Шаханов айтып кеткен бала бойындағы дарынды, жүрегінің ізгілігін тану, оны ашу, қалыптастыру біздердің орындауға тиіс міндетіміз. Мүғалім –мектеп жүрегі болса, оның беделі мектептің беделі. Мектеп мемлекеттің іргетасы. Сол іргетас шайқалмай, беделдің құлдырамауына себепші өзіміз. Абай атамыздың: «Өзің үшін еңбек қылсаң, өзі үшін оттаған хайуанның бірі боласың; адамдықтың қарызы үшін еңбек қылсаң, Алланың сүйген құлының бірі боласың.», -деген сөздері өзімнің алдыма қойған мақсатыммен оған жету жолдарын айқындай түскендей. Өз мамандығымның жолында рухани құндылықтарымды жоғалтпай, шынайы сүйіспеншілікпен міндеттерімді орындап, алға нақты мақсат етіп, соның жолында аянбай еңбек еткен болсам, бар күшімді сол ізгі іске жұмсасам, менің өз тетігіме кірпіш болып қаланғаным. Ал өмір бойы ғылым іздену жолына ғұмырымды арнасам кірпішімді бекіткенім екені анық. Өз мақсатымды орындағаным- өз уақытымды дұрыс өткізгенімнің дәлелі болмақ...
Шығармамның соңын өлең жолдарыммен аяқтағым келеді.
                Ұстаз деген
Өмірдің бастар алды баспалдағын,
Ұстаз екен жетелер асқар тауың.
Мейіріммен нұр сеуіп қадамыңа,
Адалдықтан тұрады бастаулары.
Ұстаздық –адал еңбек, таза жүрек,
Кәдуілгі қазақтың қасқалдағы.
Шәкіртінің гүл егіп жүрегіне,
Өмір бойы суарар ашқан бағын.
Мұз боп қатқан өмірде жүрек болса,
Жылылықпен ерітер тас қамалын.
Шамшырағын маздатып жүрегіңнің,
Ұлылықпен жаныңа дос болады.

